
Mahaiek ez dute goserik asetzen 

Josu Iraeta - Idazlea 

Gaurko Espainian, Zuzenbide Estatua eta bere sakralizazioaren alde antzesten dituzten liturgia erraldoiak ikusten ohituta gaude; ikusgarrienak izaten dira konstituzioari zor zaizkionak, eta ez da harritzekoa, bere arauen araua izanik. 

Bere aurrean denek derrigorrez men egin behar dute, konstituzio berak hala agintzen duelako: «hiritarrak eta botere publikoak Konstituzioaren eta gainerako ordenamendu juridikoaren mende daude», dio bere 9.1 artikuluan. 

Konstituzioa leku gorenean jarri izanak dakarren ondorioa zera da, lege guztiak konstituzioaren arabera interpretatu beharra. Horregatik, auzitegi guztiek aplikatzerakoan, interpretazio bakarrera behartuta daude, berea noski. Baita euskaldunok ere, nahiz konstituzio horri sekula onarpenik eman ez. 

Hau da egunero gure bizitza, jokamolde eta asmo guztiak neurtu nahi dituen zelaia. Gaur ez dago besterik. 

Itxuraz, hau aldatuko duen jaungoikorik ez dago, eta azken hogeita hamar urtetan ikusitakoak kontuan hartuta, egia dirudi, baina ez da horrela. Eta ez da horrela naiz espainiar togadun nagusienak eta bere erabaki kolonizatzaile sutsuak behin eta berriro frogatu espainiar konstituzioa indarkeriaren zukua besterik ez dela. 

Indarkeria aipatu beharra dago, ez gaude teorizazioaren une politenak bizitzen, gaur praxia da nagusi. Argiago, indarraren nagusitasun trakets eta koldarraren menpe gaude. Eta nagusitasun hori, udaletxeetan, Donostiako karriketan, espetxean edo auzitegi espainiarretan, antzeman daiteke. 

Larria izanez bizitzen ari garena, ez gara itsutu behar, hau ez da berria. Duela zazpi hamarkada gauza bera egiten zuten eta interes berberak defendatzen zituzten. Orduan kanoiak eta armada erabiliz errepublikako hautetsi demokratiko asko eta asko erail eta espetxeratu zituzten. Gaur independentismoa -- nahiz boz demokratikoaren jabe-- desagerrarazi nahian, togadunak eta polizia erabiliz gauza bera egiten ari dira. Orduan Franco zen burua, gaur R.Zapatero; ez dago alderik. Gauza bera da. 

Ez digute beste biderik eskaintzen, zirt edo zart. Edo «operetako abertzaleak» EAJk Madrilen duen koadrilaren antzekoak, edo espetxea. 

Ez dute ikasi eta ez dute ikasi nahi. Espainiarrak izan ezik, Europar inperio ohi guztiek, hala edo hola autodeterminazioaren gauzatzeari aukera eman diote. Espainiaren kasuan, gudaren bitartez inperioa desegin zuten, autodeterminazioari sekula aukerarik eman gabe. 

Hori da Estatu espainiarrean indarrean dagoen sistema politikoak ideien askatasunari ematen dion erantzuna. Guda estrategia erabiltzen dute gure aurka, ez dago zalantzarik. 

Ez da berria, 1780. urtean jaiotako Karl Von Klausewitz jeneral prusiarrak esaten zuen (eta gaur arte lurralde guztietan onartua) «guda, politikaren jarraipena da, beste baliabideen bitartez -- armak hain zuzen --». Ikusten denez R. Zapaterok eta bere gobernukideek ongi ikasita dituzte jeneral prusiarrak esandakoak. 

Agian norbaitzuk kopeta ilunduko dute baina bizitzen ari garen egoeraren arrazoi nagusia, eta bakarra, ez da gaurkoa; oso urrutitik dator. Arrazoi nagusia hau da, hemendik dator; nahiz duela hogeita hamahiru urte Franco diktadorea desagertu izan, frankismoa bizirik dago oso bizirik. Bere oinarriak tinko mantentzen ditu hurrenez hurren espainiar gobernuen zehar. Ez izan zalantzarik, hori baita benetako boterea, kapital handienak kudeatzen dituena, bere irizpide politikoa inposatuz. 

Urte asko joan arren ez dira gauzak hainbeste aldatu. Orduan bezala, gaur Estatutik datorkigun zapalkuntzaren aurrean, hiru multzotan sakabanaturik aurkitzen gara: lehenengo multzoan, zapalkuntzarekin bat datozenak; bigarrenean, zapalkuntzaren aurrean (nahiz zinikoki uka) men egiten dutenak eta hirugarrenean, zapalkuntzari aurre egite diogunak. 

Gauzak argi daude eta ez gara kkilduko. Gure aurretik egindakoak ez ditugu bazterrean utziko, datozenari bidea emanez. Ikasgai ugari ditugu, hemen bat: bere garaian IRAk su-etena aldarrikatu ondoren hogei hilabeteetan Ipar Irlandan gertatutakoak. Han gertatutakoak nabarmen adierazten diguna zera da; borroka armatuaren etenaldia luze indarrean egon arren, bertako arazoak bere horretan mantentzen direla. Eta guk hemendik esan dezakeguna gauza bera da, ez da konpontzen hasiko, benetako negoziazio politikorik gauzatzen ez den bitartean. 

Badakigu, indarra duenarentzat soilik, errespetua eta negoziazioa eta ahul dagoenari inposaketa dagokiola; badakigu horrela direla joko arauak, baina ez dira denak beltzak izango, etorriko dira ostarte zabalak eta orduan ikusiko dugu, nola gudatik politikara itzultzeko, Estatuak derrigorrez baliabide politikoak bermatu beharko dituen armen truke. 

Horrek esan nahi du, armekin defenditzen diren helburuetara iristeko aukera, politikan arituz lortzea ahalbidetu beharko dituztela. Ez dago beste biderik. 

Amaiera emanez nahi nuke gogorarazi artikulu honen lerroburua. Inor mindu gabe baina serio eta zintzo: «Mahaiek ez dute goserik asetzen». 

Badakigu horrela direla joko arauak, baina ez dira denak beltzak izango, etorriko dira ostarte zabalak eta orduan ikusiko dugu, nola gudatik politikara itzultzeko, Estatuak derrigorrez baliabide politikoak bermatu beharko dituen armen truke. 

